
Borgarráð

Samningur mennta- og menningarmálaráðuneytisins og Reykjavíkurborgar um 
viðbyggingu vegna Fjölbrautarskólans í Breiðholti

Lagt er til að borgarráð samþykki meðfylgjandi drög að samningi milli mennta- og 
menningarmálaráðuneytisins og Reykjavíkurborgar um viðbyggingu fyrir verknámsaðstöðu 
við Fjölbrautarskólann í Reykjavík, í samræmi við samþykkt borgarráðs frá 3. des 2020 um 
að Reykjavíkurborg skyldi ganga til viðræðna við ráðuneytið um þátttöku í verkefninu. 
Áætlaður heildarkostnaður framkvæmdarinnar án stofnbúnaðar er 1.058,3 milljónir skv. 
frumathugun Framkvæmdasýslu Ríkisins. Reykjavíkurborg greiðir 40% stofnkostnaðar vegna 
nýbygginga skv. samningi. Áður en til framkvæmda kemur skal gera samning milli 
ráðuneytisins, Reykjavíkurborgar og Framkvæmdasýslu ríkisins um fjármögnun verksins, 
greiðsluflæði, boðleiðir, samskipti, upplýsingagjöf og aðrar skyldur samningsaðila. Gerður er 
fyrirvari um fjárveitingar í fjárhagsáætlun hvers árs. 

Dagur B. Eggertsson

Hjálagt:
Samningur mennta- og menningarmálaráðuneytisins og Reykjavíkurborgar um viðbyggingu vegna FB - drög. 
Frumathugun Framkvæmdasýslu ríkisins vegna FB, dags. nóvember 2020.  

Samningur 
 

Menntamálaráðuneyti, í samningi þessum nefnt ráðuneytið, og Reykjavíkurborg gera með sér 
svohljóðandi samning um viðbyggingu fyrir verknámsaðstöðu við Fjölbrautaskólann í Breiðholti. 
Samningurinn er gerður á grundvelli 47. gr. laga nr. 92/2008 um framhaldsskóla. 

1. gr. 
Framkvæmt verður samkvæmt valkosti V2 í frumathugun Framkvæmdasýslu ríkisins frá nóvember 
2020 á lóð skólans við Hraunberg 8, 111 Reykjavík, nánar tiltekið er um að ræða tvær skemmur og tvær 
tengibyggingar samtals 2.155 fermetrar.  

Aðilar samnings þessa eru sammála um að leitast verði við að hanna nýbyggingar á vistvænan hátt 
þannig að þær uppfylli skilyrði  BREEAM vottunar í samræmi við Loftslagsáætlun Reykjavíkurborgar 
2021-2025. 

 

2. gr. 
Stofnkostnaður ofangreindra nýbygginga skiptist þannig milli aðila að ríkissjóður greiðir 60% en 
Reykjavíkurborg 40%.  

Áætlaður heildarkostnaður framkvæmdarinnar án stofnbúnaðar er 1.058,3 milljónir samkvæmt 
frumathugun Framkvæmdasýslu ríkisins, dags. nóvember 2020 miðað við verðlag í október 2020. 
Óvissa á stigi forathugunar er metin á bilinu +30% til -15%.   

Eignarhlutföll í nýbyggingum verða: 

Ríkissjóður  60% 

Reykjavíkurborg 40% 

 

3. gr. 
Stjórnun og ábyrgð á undirbúningi verkefnisins skal vera hjá ráðuneytinu og Reykjavíkurborg. 

Stýrihópur, skipaður einum fulltrúa ráðuneytisins og einum fulltrúa Reykjavíkurborgar, skal sjá um 
undirbúning allra framkvæmdaþátta. 

Stýrihópurinn tekur ákvarðanir um viðbætur og/eða frávik frá verksamningi ef þurfa þykir með hliðsjón 
af forsögn og fjárframlögum aðila. Raskist kostnaðar- og tímaáætlun verksins vegna vanáætlunar, 
verðlagsbreytinga eða af tæknilegum orsökum skal stýrihópur gera tillögur til ráðuneytisins og 
Reykjavíkurborgar um breytta greiðsluáætlun, í samræmi við 15. gr. laga nr. 84/2001. 

4. gr. 
Þegar gögn vegna áætlunargerðar liggja fyrir skal leitað heimildar samstarfsnefndar um opinberar 
framkvæmdir og staðfestingar fjármála- og efnahagsráðuneytis til að hefja verklegrar framkvæmdir í 
samræmi við ákvæði laga um skipan opinberra framkvæmda 84/2001 sem og samþykki 
Reykjavíkurborgar. 

5. gr. 
Umsjón með verklegum framkvæmdum, þar með talin ábyrgð á framkvæmdareftirliti á verktíma, verður 
falin Framkvæmdasýslu ríkisins. Áður en til framkvæmda kemur skal gera samning milli ráðuneytisins, 
Reykjavíkurborgar og Framkvæmdasýslu ríkisins um fjármögnun verksins, greiðsluflæði, boðleiðir, 
samskipti, upplýsingagjöf og aðrar skyldur samningsaðila. 

Aðilar samnings þessa eru sammála um að utanaðkomandi aðili sem báðir samningsaðilar samþykkja 
rýni lokahönnun og endanlega kostnaðaráætlun verksins sem greiðist í samræmi við skiptingu 
stofnkostnaðar.  

 
6. gr. 

Um atriði framkvæmdarinnar sem ekki eru sérstaklega nefnd í samningi þessum, gilda eftir því sem við 
á, ákvæði laga nr. 92/2008 um framhaldsskóla og laga nr. 84/2001 um skipan opinberra framkvæmda. 

Aðilar samnings þessa skulu á síðari stigum gera sérstakan samning um kostnaðarskiptingu vegna 
stofnbúnaðar þegar nákvæm kostnaðaráætlun liggur fyrir. 

Af hálfu ráðuneytisins er samningur þessi gerður með fyrirvara um fjárveitingar frá Alþingi. 

Af hálfu Reykjavíkurborgar er gerður fyrirvari um fjárveitingar í fjárhagsáætlun hvers árs. 

 

7. gr. 
Ef ekki næst samkomulag um kostnaðarskiptingu stofnbúnaðar skv. 6. gr. skuldbinda báðir 
samningsaðilar sig til þess að reyna að ná sátt um kostnaðarskiptingu með aðkomu óháðra aðila en ef 
það tekst ekki samþykkja báðir aðilar að leggja þann ágreining fyrir gerðardóm til úrlausnar. 

 

Reykjavík _______. apríl 2021 

 

 

________________________________  __________________________________ 
Lilja Dögg Alfreðsdóttir    Dagur B. Eggertsson 
Mennta- og menningarmálaráðherra   Borgarstjóri 

 

 

Fylgiskjöl: 

1. Frumathugun Framkvæmdasýslu ríkisins, dags. nóvember 2020. 

